
Aurtengo
festetarako
Berastegik
plaza
eraberrituko du 

Aurrekontua onartu berri
dute eta plazaren
egokitzapenarekin batera,
Oporlekuko irisgarritasuna
eta autobus geltokia ere
egokituko dituzte //3

«Komenigarria da
zoru klausulen
kaltetuek epaitegi
kanpoko bidea
agortzea»
AINHOA ORRANTIA
KONTSUMO BULEGOKO
ARDURADUNA

Hipoteka gastuei eta zoru
klausulei buruzko
kontsultak handitu dira
kontsumo bulegoan //4

«Lortu behar dugu
ondorengo belaunaldiek
bertan erosten jarraitzea»
BEÑAT LED
TOLOSA&CO ELKARTEKO LEHENDAKARIA

Batzarra egin berritan lehendakari postua estreinatu du tolosarrak. Aurretik dituen
erronken lehen geltokia larunbatean izango da, Braderie azoka ospatuko baita.
Bete beharreko hutsuneetako bat larunbat arratsaldeetakoa izango da  //2

Eskualdeko 
lau taldeek
Herriartekoan
aurrera egingo
dute

Lehen fasea gaindituta,
Am...ona, Karidadeko
Benta, 26+ eta 
Zazpi astoren gainean
taldeek bertsotan
jarraituko dute //5

ASTEAZKENA
2017/03/15 

5. urtea, 651. zenbakia
107.6 fm

www.ataria.eus
URTEKO HARPIDETZA KUOTA: 80 €

«30 herrialde
ezberdineko 500
parte hartzaile
izan gara»
AGUSTIN AGOTE
TOLOSALDEA
SAHARAREKIN
ELKARTEKO KIDEA

Saharako Maratoian
seigarrenez parte hartu
berritan, bertakoaren
berri eman du tolosarrak //7



Itzea Urkizu Arsuaga  

Ekaitzaren osteko barealdiari hel-
du, eta Tolosako zerbitzuen sekto-
rera berrikuntza olatuak erakartze-
ko lanean hasi zen Beñat Led (To-
losa, 1984), hainbat kiderekin.
Tolosa&Co elkarteak ospatu berri
duen batzarrean lehendakari izen-
datu berri dute, eta zaku bete
erronka dute aurretik. Tartean, la-
runbateko Braderie-a antolatzea.
Nola sentitzen zara erronkaren
aurrean?
Garrantzitsua iruditzen zait elkar-
teak zuzendaritza bat izatea.Tolo-
san komertzioak pisu handia du
eta jende askori ematen dio jaten.
Elkarteak momentu txarrak izan
dituenean ere, beti egon da aurrera
jarraitzeko gogoa eta, bide horreta-
tik, norbaitek hartu beharra zuen
lehendakari postua. Elkartea hil-
tzen uztea baino hobea zen, eta
nire burua prest azaldu nuen, ba-
tzorde bat sortu eta lanean haste-
ko. 
Momentu txarrak aipatu dituzu.
Zein egoeratan geratu zen
Tolos&Co?
Lehendakariak eta zuzendaritzak
kargua uztea erabaki zuten. Geratu
ginenok lantalde bat osatzeko be-
harra ikusi genuen, krisiari buelta
eman eta elkarteak aurrera jarrai
zezan. Urte amaiera ahal bezala
antolatu genuen eta, modu horre-
tan, balizko zuzendaritza berri ba-
terako kideak bildu genituen. 
Behin-behineko lantalde
hartako kideek osatu al duzue
zuzendaritza batzordea?
Zati bat lantalde hartatik dator, bai.
Hiruzpalauk jarraitzea erabaki
dugu, eta aurreko zuzendaritzako
kideek lagundu digute karguaren
nondik norakoak ezagutzen. Gure-
kin batera, lau kide berri ere sartu
dira batzordean, zortzi kide izan
behar baititu. 
Zenbaterainokoa da zerbitzuek
Tolosan duen enplegu
oihartzuna?
245 negozio inguru dira elkarteko
kide, baina negozio batzuetan per-
tsona bat baino gehiago aritzen da.
Gainera, badira Tolosa&Co-ko kide

Tolosa eredu izan daiteke
merkataritza kudeatzeko?
Baietz uste dut. Lehendakari gisa
orain arte ikusi dudanez, Tolosa

eredutzat hartzen dute beti. Berri-
kuntzak ezarri nahi dituzten elkar-
teek Tolosagatik galdetzen dute,
edo udalera deitzen dute zuzene-
an. Normala da, Tolosak duen den-
tsitate komertziala ez baitauka
edozein herrik edo eskualdek. Eta,
horri dagokionez, Tolosak abantai-
la du: Tolosa ez da Tolosa bakarrik,
inguruko herrietako jendea hona
bertaratzen da erosketak egitera.
Hiriburu txiki bat da. 
Eta, Tolosako merkataritzak eta
ostalaritzak ba al du hutsunerik?
Ezer ez da perfektua, eta hori da
gure lana: gure esparruan egon li-
tezkeen hutsuneak identifikatu,
eta betetzen joatea. Adibide zehatz
bat ematen hasita, Tolosa&Co-tik
ikusten dugun hutsune nabarme-
nena larunbat arratsaldetakoa da.
Tolosan larunbat goizek sekulako
indarra dute, baina, bazkalordutik
aurrera, kaleak hustu egiten dira,

ez diren negozioak ere. Enplegu
kopuru zehatzik ezingo nuke esan,
baina oso altua da. 
Nolakoa da merkatari baten
egunerokoa?
Zaila dela uste dut. Gauza guztie-
kin gertatzen den bezala,  jardun
horren onurak eta zailtasunak ez
dira ikusten bertan egon arte. Kri-
siak jo zuenetik hona, zailtasun bat
gehitu zaio gure lanari: bezeroek
sentitzen dute eskubide handia-
goa dutela orain, gauzak eskatze-
ko. Jendeak lehen askoz ere erraza-
go erosten zuen, eta orain gehiago
begiratzen zaio diruari. Gu, gure al-
detik, ahal den guztia ematen saia-
tzen gara. Hori bai, ezin da denen
gustuko zerbait egin. 

Zuen termometroak zer dio
krisiaren ustezko gainditzearen
inguruan?
Ez dut hain argi ikusten krisiaren
amaiera. Izan daiteke jendeak,
oraindik, beldurra izatea, baina be-
zeroak tentu handiagoz egiten ditu
gastuak. 
Merkatariok elkarlanean aritu
behar duzue, baina lehiakide
zarete. Nola eramaten da hori?
Aldamenekoa zure egoera berean
dago, eta giroa ona da. Gainera, oso
zaila da bi dendak produktu berbe-
ra eskaintzea, esparru berekoak
izanda ere; areago, osagarri izan
daitezke. Tolosako komertzioa oso
gertukoa da, familia txiki baten
modukoa. 

eta 18:00ak edo 19:00ak bitarte jen-
dea ez da kalera irteten. Gure
erronketako bat hori aldatzea da. 
Horrekin batera, zein proiektu
dituzue esku artean?
Orain arte sortutako egitasmoekin
jarraituko dugu, urteko agendan
txertatutako hitzorduak direlako:
zozketak, Braderie-a, VISA promo-
zioak,... Horiez gain, Tolosako
Udalaren plan estrategikoan parte
hartzen ari gara, hainbat proiektu
garatzeko. 
Braderie-a larunbatean izango
da. Zer prestatu duzue?
Funtsean betikoa izango da: hala
nahi duen komertzioak postu bat
aterako du kalera, eta denboral-
dian saldu ez duena saltzeko auke-
ra izango du, galerak saihesteko.
Aurtengo berrikuntza Braderie-
aren irekiera ofiziala izango da:
omenaldi txiki bat ere egingo diegu
erretiroa hartu duten merkatariei.
Postuak egun osoan barrena zaba-
lik izango dira, 10:00etatik
20:00etara, etenik gabe, eta arra-
tsaldean kalea girotuko dute gim-
nastika erritmikoko taldeak eta
txaranga batek. Arratsaldean, ha-
laber, ludoteka izango da Zerkau-
sian.
Oraindik ez da urtea pasatu
Oriaburu eraikina egoitzatzat
hartu zenutenez geroztik. Zer
eman dio eraikinak elkarteari?
Alde nabarmenena espazioarena
da: lehen bulego bat genuen, eta
gauza asko antolatzeko txiki gera-
tzen zen. Orain, bilerak, batzarrak
edo ekintza zehatzak egiteko lekua
dugu. Lehen langile bat aritzen zen
bulegoan, eta orain bi: bat elkarte-
ko langilea da, eta bestea Eusko
Jaurlaritzako merkataritza tekni-
karia. Aldaketa onerako izan da,
zalantzarik gabe. 
Bertan eta bertakoa
kontsumitzera deitzen dituzue
herritarrak, zuen kanpainetan.
Hala gertatzen al da?
Betidanik Tolosan kontsumitzeko
ohitura izan dutenek, orain ere
hala egiten dute. Baina lortu behar
dugu atzetik datozen belaunaldiek
bertan erosteko ohiturarekin bat
egitea. Tolosan zerbait interesga-
rria topatzen duenak, gainerako
erosketak ere bertan egin ditzake;
hori lortu behar dugu. 
Merkataritza garai berrietara
egokitzea beste erronka bat da?
On-line erosteko ohitura asko za-
baldu da, baina gu ezin gara inter-
neteko prezioekin lehiatu. Gertuko
tratua da gure balio erantsia, beze-
roa zaindu behar dugu. 
Hala ere, internet erakusleiho
bat gehiago da zuentzat, ezta?
Bai, noski. Merkatari askok eta el-
karteak baliatzen ditu sare sozia-
lak, eta erantzun bikaina jasotzen
dute. Baina, hori bezeroak denda
fisikoetara erakartzeko tresna da.

TOLOSA&CO

«Gu ezin gara interneteko
prezioekin lehiatu; gertuko
tratua da gure balio erantsia»
BEÑAT LED
TOLOSA&CO ELKARTEKO LEHENDAKARIA
Dendak kalera aterako dituzte, 80 merkatarik, larunbatean; Braderie
eta beste hainbat erronka ditu Tolosa&Co-ko zuzendaritza berriak.

245 negozio inguru
dira elkarteko kide, 
eta horietako askotan
pertsona bat 
baino gehiago 
aritzen da lanean

Salgai

Autoa.Citroën Berlingo Combi diesel
1.6HDI SX Plus 92 dut salgai, egoera
oso onean. 2008koa da eta 98.000
kilometro ditu. Alboko ate bikoitza
du eta turismo moduan dago matri-
kulatuta. Citroën etxeko tailerrean
egin dizkiogu azterketa mekaniko
guztiak. 634 42 26 73.

Lan bila

Zaintzailea.Emakume euskaldun
bat eskaitzen da helduak zaintzeko.
Deitu 618 83 21 35era.

IRAGARKI LABURRAK



Plaza berria izango
dute berastegiarrek,
sanlontzoetarako
1.289.261 euroko aurrekontua onartu berri 
dute Berastegin, aho batez; berdintasun 
politikak babesteko partida berezia sortu dute 

Rebeka Calvo Berastegi

Berastegik aurten 1.289.261 euro-
ko aurrekontua izango du, iaz
baino aurrekontu handiagoa da,
izan ere, iaz onartutako Eusko
Jaurlaritzako Ereineko diru la-
guntza gehitu diote aurrekon-
tuari. Ereineko diru laguntza
149.000 eurokoa da eta iazko au-
rrekontua 1.080.115 eurokoa izan
zen. Aho batez onartu zuten au-
rrekontua osoko bilkuran. 
Amaia Azkue alkateak azaldu

duenez, kapitulu gehienak nahi-
ko berdin mantendu dituzte,
«pertsonalaren gastuak, udal
eraikinei dagozkien gastuak,
udal zerbitzuen partidak... kopu-
ruak urterokoak dira, gutxi gora-
behera». 
Inbertsioen atalari dagokio

aurrekontuko kopururik handie-
na. «Plazaren egokitzapena,
Oporlekuko irisgarritasuna eta
autobus geltoki berria batera
egingo ditugu eta horretarako
285.830 euro aurreikusi ditugu»,
esan du Azkuek.

APIRILA
Plazaren eraberritzea apirilean
hasi nahi dute eta festetarako
bukatuta eduki. Herritarrek jada
jaso dute plazaren eraberritzeari
buruzko informazioa, bilerak
egin baitituzte lanen nondik no-
rakoak eurekin batera erabaki-
tzeko. «Plazak duen historiari
eman nahi izan diogu garran-
tzia. Arkitektoarekin batera ikusi
genuen plazako historia. Garai
batean pilota joko desberdinetan
jolasten zen bertan eta horri ba-
lioa eman nahi izan diogu». Pla-
zak urteetan mantendu dituzten
xehetasunak ditu, gorde nahi
izan dituztenak, eta horiek ba-
besten ditu ere proiektu berriak.
Udaletxearen eskuinaldean ga-
rai bateko frontisa ikusi daiteke,
berezia da, XVIII.mendean Tolo-
sa eta Iruñea bitarteko Errege Bi-
dea pasatzen baitzen bertatik,

herriaren egitura baldintzatuz,
eta horregatik frontisaren ondo-
an arkua ere badago. Elementu
horiek mantentzen ditu proiek-
tu berriak eta baita udaletxearen
kanpoaldean dauden harrizko
eserlekuak. Hain justu garai ba-
tean pilota partidak ikusteko
erabiltzen ziren eserleku horiek.
Udaletxeko arkupera sartzerako-

an zoru desberdina dago, harriz-
ko zoladura dago zati txiki bate-
an, garai batean plaza osoak
zuen itxura hori, eta hori ere
mantenduko dute. «Elementu
horiek guztiak mantendu nahi
ditugu», esan du Azkuek. Plaza
berria erabat irekia izango da,
eserlekuak izango ditu eta LED
bonbillekin argituko dituzte pi-
lotan jokatzeko zeuden marrak.
Plazaren eraberritzea abuztuko
San Lorentzo jaietarako bukatu
nahi dute.
Lanak apirilean hasi nahi di-

tuzte. Boletin Ofizialean atera di-
tuzte jada, baldintzak eta 20 egu-
neko epean aurkeztu beharko
dira proiektuak. «Lehenbailehen
hastea nahi dugu jaietarako

eginda egoteko, plaza behin-
tzat», esan du. Baldintzatan
hainbat puntu lehenetsi dituzte;
azken 5 urteetan 3 urbanizazio
eginda edukitzeak puntu gehia-
go izango ditu eta klausula sozia-
la ere jarri dute, hau da langabe-
zian dauden herriko langileak
kontratatzeak edo emakumez-
koak enplegatze portzentaje ja-
kin bat edukitzeak ere puntu
gehiago izango ditu. 

AUTOBUS GELTOKIA
Plazaren eraberritzearekin bate-
ra autobus geltokia ere aldatuko
dute, nahiz eta behar bada, lan
hauek ez diren festetarako amai-
tuta egongo. Orain autobusa pla-
zara sartzen da, baina herritarre-
kin hainbat batzar egin dituzte
eta autobusa plazatik ateratzea
erabaki dute. «Autobus geltoki
berria Tolosarantz edo Leitza-
rantz joateko zonaldean jarriko
dugu. Momentu batean bi auto-
bus elkartzen dira, lineakoa eta
eskolako haurrena, eta arazoak
ekiditeko eskolako autobusa eli-
za atariko aparkalekuan gelditu-
ko da. Herritarrek egokiagoa
dela ikusi dute, izan ere, aparka-
leku horretan kotxeak uzteko le-
kua gehiago ere badago». Honen
guztiaren berri aldaketak ema-
ten diren heinean emango zaie
herritarrei.
Era berean, irisgarritasuna ho-

betzeko beste lan batzuk egingo
dituztela dio alkateak. Oporleku
eta Alderdieder pareko espaloia
zabaltzeko batetik, eta Eguzkial-
de auzoa plazaraino segurtasun
osoz iritsi ahal izateko lanak,
bestetik. 2015ean jaso zuten lan
hauek egiteko diru laguntza eta
hiru urtetan egiteko lanak zire-
nez, 2017an egingo dituzte. 

HERRI-BIDEAK 
Ohiko gastuez gain, aurrekon-
tuan herri-bideak hobetzen ja-
rraitzeko konpromisoa ere hartu
dute. «Legealdi honetako kon-

Amaia Azkue alkatea udaletxeko arkupean. R. CALVO

INBERTSIO NAGUSIAK

Oporlekuko irisgarritasuna.
50.000 euro.
Autobus geltokia. 80.000 euro.
Plazaren egokitzapena.
155.830 euro.

promisoetako bat zen herri-bi-
deak hobetzearena eta horretan
jarraituko dugu». Lan hauekin
auzoen bizi kalitatea hobetu
nahi dute eta funtsean, asfalta-
tze lanak eta argiztapena dira lan
nagusiak, baita mendi pistak
egokitzea ere. «Oinarrizko zerbi-
tzuak eman ahal izateko egoki-
tuko ditugu hainbat mendi pista,
batez ere ustiapenak dauden le-
kuetan».
Era berean, Urdinarrain ingu-

ruan argiztapen lanak bukatzear
dituztela esan du eta Amerial-
den asfaltatze lanak egin dituz-
tela. «Aiztunalden auzoa argizta-
tzea eskatu ziguten eta hori ere
egingo dugu». «Auzoetan egin
edo egingo ditugun lanak eurak
eskatutakoak dira, dena jasotzen
dugu eta pixkanaka joango gara
egiten», gaineratu du alkateak. 

Gizarte zerbitzuetako parti-
dan Berdintasun partida berezia
sortu dutela ere nabarmendu
nahi izan du Azkuek. «Berdinta-
sunarekin zerikusia dutenak
orain arte Gizarte Zerbitzuetako
partidetatik egiten genituen,
baina garrantzitsua iruditzen
zaigu partida propioa edukitzea,
nahiz eta Gizarte Zerbitzuetako
atalean egon. Iaz ekintza jakin
batzuk egiten hasi ginen berdin-
tasuna lortzeko bide horretan
eta bide horretan urrats berriak
ematen jarraitu nahi dugu». 

«Plazak duen historari
eman nahi diogu
garrantzia.
Arkitektoarekin ikusi
genuen historia»

«Plazako eraberritze
lanak lehenbailehen
hasi nahi ditugu,
festetarako 
amaituta egoteko »

«Oinarrizko
zerbitzuak eman
ahal izateko 
egokituko ditugu
hainbat mendi pista»
AMAIA AZKUE
BERASTEGIKO ALKATEA

Plazak izango duen itxuraren irudia. ATARIA

Imanol Garcia Landa 

Tolosaldeko Kontsumitzailea-
ren Informaziorako Udal Bule-
goak bilera informatiboa antola-
tu zuen otsailean, zoru klausu-
lengatik kaltetuak izan direnei
gaiaren inguruan dagoen infor-
mazioa zabaltzeko.
Hipotekan zoru klausula du-
ten herritarrekin zer aldatu
da gaur egun?
Joan den abenduan Europako
Justizia Auzitegiak sententzia
publikatu eta gero, Espainiako
Gobernuak Errege Dekretu bat
argitaratu duela zoru klausulen-
gatik ordaindutako diru kopu-
rua berreskuratzeko. Arauak au-
rretiazko erreklamazioak aurrei-
kusten ditu; kontsumitzaileen
kasuan aukerakoak dira, eta kre-
ditu erakundeek, ordea, araua
indarrean sartu eta hilabetera
sistema hori ezarri behar zuten
(epea 2017ko otsailaren 21ean
amaitu zen), eta, horretarako,
aurretiazko erreklamazioak ar-
tatzeko sail edo zerbitzu espezia-
lizatua sortu behar zuten. Sail
edo zerbitzu horrek erreklama-
zioak, aurkezten direnetik hiru
hilabeteko epean ebatzi behar
ditu.
Are gehiago, erakundeek ber-

matu behar dute zoru klausulek
eragin dien bezero guztiek siste-
ma hori ezagutzen dutela. Harta-
ra, aurreikusten da egindako
erreklamazioen jarraipena, kon-
trola eta ebaluazioa egiteko orga-
no bat sortuko dela. Suposatzen
da organo horrek kreditu era-
kundeei beharrezko informa-
zioa eskatuko diela, sistemaren
berri eman dutela egiaztatzeko.
Baina oraindik ez dugu organo
horren sormenaren berri, eta
arauak ez du zigor sistema au-
rreikusten entitateek betetzen ez
duten kasurako. Beraz, eta berri-
ro ere, kontsumitzaileak behar
eta merezi duten babesik gabe
geratzen dira.
Banku guztiak edo gehienak
al daude sartuta gai honetan?
Esango nuke banku gehienak
sartuta daudela, baina Tolosal-
deko Kontsumo Bulegora zuzen-
du diren kaltetuak, batez ere, bi
entitateko bezeroak dira; are
gehiago, %90a entitate batekoa.
Ordaindutako gehiegizko di-
rua berreskuratzeko proze-
duraren berri nola eman be-
har dute bankuek? 
Entitateak moduren batean fro-
gatu behar du bere bezeroek ba-
zekiela salaketa judiziala abiara-
zi aurreko erreklamazioa jartze-
ko sistema ezarri duela
entitateak berak: sail edo zerbi-
tzu espezializatua sortzea, pro-
zedura eta horri heltzeko aukera

martxan daudela publikoari ire-
kitako bulego guztietan eta web-
guneetan argitaratzea... Kontsu-
mitzaileak adierazten badu ez
duela horren berririk jaso, era-
kundeak bere gain hartzen du
frogatzearen ardura.
Kontsumitzaileentzat aukera-

koa da. Hala ere, azpimarratu be-
har dugu komenigarria dela kal-
tetuak bide hau agortzea, auzite-
gira joan baino lehen, kostuak
ahal diren neurrian saihesteko.
Auzitegietara joan gabe, zoru
klausulengatik ordaindutako
gehiegizko dirua berreskura-
tu ahal da?
Horretarako, kontsumitzailea
erakundera bertaratu behar da.
Hau egin eta gero, dena entitate-
en borondatearen mendean
dago eta momentu hauetan
oraindik ez dut borondate han-
dirik ikusi haien partetik, hau da,
kreditu erakundeak erabaki le-
zake bidezkoa dela ala ez dirua
itzultzea. Bidezkoa dela erabaki-

tzen badu, itzuli beharreko zen-
batekoa kalkulatu beharko du,
sortutako interesak barne, eta ja-
kinarazpena bidali beharko dio
bezeroari, egindako kalkulua xe-
hatuta. Esan dudan bezala eta
kasu batzuetan gertatzen ari
dena da, eta horrelako testigan-
tzak jasota ditugu, entitateak ez
diola kaltetuari legez agindutako
kalkulua xehatuta idatziz eman
nahi, eskainitako zenbateko hori
bidegabe kobratu denarekin bat
etorri ez daitekeelako. Kasu
hauetan, kaltetuak entitatearen
proposamena idatziz ez badu,
entitateak erantzungo ez balio
bezala da. Beraz, gure aholkua
da entitateak ez badiete kaltetuei
proposamenaren dokumentua
ateratzen uzten, kaltetuek ezer
ez sinatzea eta auzitegira joatea.
Eta proposamena ateratzen uz-
ten badiete, orduan, sinatu bai-
no lehen, aditu batekin kontsul-
tatu ea komenigarria den onar-
tzea ala ez.

Bankuak kasu guztietan de-
rrigortuta al daude dirua
itzultzera?
Gerta liteke kreditu erakundeak
erabakitzea ez dagokiola dirua
itzultzea. Kasu horretan, kontsu-
mitzaileari erabaki hori jakinara-
zi eta arrazoitu beharko dio, eta,
horrekin, epaitegi kanpoko pro-
zedurari amaiera emango zaio.
Azken kasu horretan, kontsumi-
tzaileak daukan aukera bakarra
bide judiziala da.
Zenbat iraun dezake prozedu-
rak?
Judizioz kanpoko bidetik kalte-
tuak erreklamazioa aurkezten
duenetik, gehienez 3 hilabete-
koa da prozeduraren iraupena.
Auzibidetik, auzitegiak duen lan
kargaren arabera.
Zenbat herritar izan daitezke
gehiegi ordaindu dutenak?
Ez daukagu datu hori, baina To-
losan otsailaren 21an eman ge-
nuen kaltetuentzako hitzaldian,
gutxi gorabehera, berrogeita ha-

mar kaltetu etorri ziren. Hala
ere, kontuan izan behar dugu
kaltetu batzuek ez zutela hitzaldi
honen berri izan. 
Bestalde, oraindik badaude

kontsumitzaileak ez dakitenak
zoru klausula daukaten ala ez,
eta Kontsumo Bulegoan beraien
hipoteka mailegu eskriturak az-
tertzeko prest gaude.
Bankuekin lotutako beste gai
bat eta gaurkotasuna duena,
hipotekak kontratatzerakoan
dauden gastuena da.
Etxebizitza bat erosten dugune-
an, sinatzen ditugu salerosketa-
ren eskriturak eta hipoteka mai-
leguaren eskriturak. Eta biek
bere gastuak dituzte. Saleroske-
tarenak guri, kontsumitzaileoi,
dagozkigu. Hipoteka mailegua-
ren gastuei buruz esan dezake-
gu, gaur egun, gaia ez dagoela
batere argi. Batetik, epaile guz-
tiak ados daude notariotza eta
erregistroaren gastuak entitatea-
ri dagozkiola esatean, eta hauek
hipoteka maileguaren gastu oso-
aren %15a da gutxi gorabehera. 
Hala ere, beste gastuei buruz,

hau da, tasazio gastuei, kudeake-
tarena eta Ekintza Juridiko eta
Dokumentatuen gaineko zergari
buruz iritzi kontrajarriak daude
epaileen artean, eta kontuan
izan behar dugu gastu hauek hi-
potekaren gastuen %85a direla
gutxi gorabehera. Epaile batzuek
gastu hauen ordainketa erabil-
tzaileari dagozkiola esaten dute
eta beste batzuek entitateari da-
gozkiola. Are gehiago, zergaren
kasuan eta entitateari dagokion
kasuan ere, ez dago batere garbi
zeinek itzuli behar duen kon-
tzeptu honengatik ordaindutako
dirua, entitateak berak ala Oga-
sunak. Azken kasu honetan lege-
ak nahiko garbi uzten du zein
den zergaren subjektu pasiboa.
Beraz, aspektu honi buruz sen-
tentzia baino araudiaren aldake-
ta behar dugu. Eta aldaketa hori
egin arren, ez duela atzeraeragi-
nezko ondoriorik izango pentsa-
tzen dugu.
Uste dut erabat komenigarria

dela gauzak argitu arte itxarotea.
Pentsatu behar dugu 2019ra arte
erreklamatzeko epea dugula.
Zuek zerbitzua handitu beha-
rra izan duzue azken asteetan
kaltetu ugari gerturatu delako
informazio eske, ezta?
Kontsumo Bulegoarentzat ero-
mena izaten ari da; lanez gainez-
ka dago. Abendutik hona, bere-
ziki bankuei lotutako gaiei bu-
ruzko kontsultak egin dituzte,
zoru klausulak eta hipoteka mai-
leguen gastuak, hain justu. Hau
normalean dugunari –telefonia,
oinarrizko horniketak,…–gehitu
behar zaio.

I.G.L.

«Finantza entitateen
aldetik ez dut borondate
handirik ikusten oraindik» 
AINHOA ORRANTIA
KONTSUMITZAILE BULEGOKO ARDURADUNA
Hipoteken zoru klausulei buruz eta  hipoteka gastuei buruz kontsulta
eskaera handitu da Tolosaldeko Kontsumitzaile Bulegoan.

Eskualdeko taldeek
aurrera egingo dute
Herriartekoan 
Hamabi talde sailkatu dira bigarren fasera eta hiruna
taldeko lau multzotan banatuta, martxoaren 23tik
apirilaren 9ra bitarte jokatuko dituzte saioak

Erredakzioa

Otsailaren 3an eman zitzaion ha-
siera Gipuzkoako Herriarteko
Bertsolari txapelketari. 38 taldek
abiatu zuten bidea eta lehen fa-
sea amaituta, dozena batek ba-
karrik egingo du aurrera. Hama-
bi talde horien artean daude es-
kualdeko lauak: Am...ona
(Amasa-Villabona), Karidadeko
Benta (Asteasu-Zizurkil), 26+
(Amezketa-Abaltzisketa-Beras-
tegi-Anoeta) eta Zazpi astoren
gainean (Alegia).
Bigarren fasea martxoaren

23tik apirilaren 9ra jokatuko da.
Aurreko fasetik sailkatu diren 12
taldeak lau multzotan banatuko
dira, hirunaka. Multzo bakoitze-
tik bat sailkatuko da finalaurre-
koetarako. Maiatzaren 6an eta
maiatzaren 13an izango dira fi-
nalaurrekoan, lehenengoa Ale-
gian, eta, bigarrena, berriz, Ber-
garan. Bakoitzean bi talde ariko
dira lanean eta bi onenek jokatu-
ko dute finala, maiatzaren 27an
Azpeitiko Izarraitz pilotalekuan.

HERNANIN GARAIPENA LORTUTA
Pasa den ostiralean Hernaniko
Txalaparta Elkartean ospatu zen
Hernani 2 eta Am...ona taldeen
arteko bertso saioa. Bi taldeek
Arnope (Deba, Mutriku eta Men-
daro) taldeari irabazi ostean, be-
raien artean gertatzen zenaren
baitan zegoen lehia.
Unai Agirre, Iker Osa eta Oier

Iurramendi izan ziren Hernani 2
taldeko bertsolariak eta Oihana
Iguaran, Beñat Iguaran eta
Amaia Agirre Am...ona taldetik.
Trikitixa eta guzti, hasieratik
egurrean hasi ziren eskualdeko-
ak, Etzakit taldearen kanten na-
hasketa batekin.
Saio bikaina izan zen hasiera-

tik. Amaia Agirre nagusi hasi zen
zortziko handian erretiratuaren
paperean Osarekin batera. Zor-
tziko txikian Iurramendi NASA-
koa eta Beñat Iguaran estralurta-

rra jardun ziren kantuan eta
10eko txikian Oihana Iguaranek
eta Unai Agirrek Hernani ingu-
ruko eraikuntza gehiegikeria
izan zuten bertso gai. 
Puntu erantzunetan Beñat

Iguaran nagusi izan zen eta gaia-
ri bi bertso erantzuten Oihana
Iguaran eta Unai Agirre bikain
jardun ziren. Azkenik, Amaia
Agirreren eta Oier Iurramendi-
ren kontura jendeak barre egin
ahal izan zuen oinak emanda
osatu beharreko ariketan.
Azken ariketan, Amasa-Villa-

bonako taldea parrandan taber-
nak itxi zaizkien hirukotearen
paperean jarri zituen Eñaut Agi-
rrek eta segidan horien taxilari
lanetan hernaniarrak.
Azken emaitza 12na izan ba-

zen ere, Am...ona-koek Arnope-
koei alde nabarmenagoz irabazi
zietelako, Amasa-Villabonakoak
pasatu dira hurrengo fasera.

TXANTXIKUAK MENDEAN
Igande arratsaldean Oñatiko
Pako taberna goraino beteta zela
jokatu zen Herriarteko txapelke-
tako lehen faseko azken saioa.
Oholtzan Gontzal Belategi, Mai-
der Arregi eta Urko Arregi alde
batetik eta Haritz Mujika, Unai
Mendizabal eta Joseba Otaegi
bestetik. Oñatiko Txinparta 2 eta
Asteasu-Zizurkilgo Karidadeko
Benta.
Hamasei puntu behar zituzten

gure eskualdekoek, bestela, Za-
rauzko Ran rober ran sailkatuko
baitzen. Agurrean Karidadeko
Bentakoek txantxikuak akabatu-
ko dituztenaren mezua zabaldu
zuten, txantxibiri doinua txan-
txikutan bilakatuz. Oñatiarrek
berriz, nork aurrera egin beraien
esku dagoela aldarrikatu zuten
Gure Esku Dago-ko kamiseta eta
doinu eta guzti.
Ofiziotan orokorrean Karida-

deko Bentakoak nagusi izan zi-
ren. Joseba Otaegi Gontzal Bela-
tegiri nagusitu zitzaion miren-

Sartu ataria.eus-en 
eta bozkatu hiru argazki gustukoenak

Lau pertsonarentzako 
otordu bat Bidegoxo Jatetxean

ataria.eus-eko erabiltzaileen saria

ARGAZKI
 LEHIAKETA
2017 inauteriak

Lurlan Bistrot-ek emandako 
bertako produktuz osatutako bi 
sorten zozketa parte hartzen 
duten atarikideen artean

Atarikideen saria

Goian ostiraleko Hernaniko saioa eta behean, Oñatin igandean ospatutakoa.

BIGARREN FASEA
1. MULTZOA

Karidadeko Benta.Asteasu-Zizur-
kil.
Ereñotzu.Hernani.
Txinparta 1.Oñati.

2. MULTZOA

Zazpi astoren gainean.Alegia.
Xenpelar B. E.Errenteria.
Erniarraitz 1.Azpeitia.

4. MULTZOA

Am...ona.Amasa-Villabona.
26+.Anoeta-Abaltzisketa-Amez-
keta-Berastegi.
Txingudi 2. Irun.

txin furgonetan ezagututako bi
lagunen paperean. Haritz Muji-
kak eta Urko Arregik saio ona
osatu zuten zortziko txikian be-
raien torero laneko lehen korri-
dan. Maider Arregi eta Unai
Mendizabal lilatoiko azkena eta
lehenaren paperean, saio ona
burutu zuten, bakoitzak beretik.
Jarraian puntu erantzunetan

Mujika ez zen finegi ibili eta Unai
Mendizabalek bakarkakoan Ha-
baneran kantatu zuen Youtube-
ra igotako kanta erromantiko ba-
tekin izan duen arrakasta dela
eta. Elkarri oinak ematerako ga-
raian Joseba Otaegi bikain aritu
zen eta azken kopletako saioan
ere nagusi izan zen Asteasu-Zi-
zurkilgo taldea.
Amaieran, Txinparta 2k 7 pun-

tu, Karidadeko Bentak 17. Beraz,
Asteasu-Zizurkilgo taldeak au-
rrera egingo du Herriartekoan.

MARTXOAREN 23TIK AURRERA
Bigarren fasea, hamabi taldeek
lau multzotan banatuta jokatuko
dute. Multzoko hiru saio izango
dira eta, beraz, talde bakoitzak
beste bien aurka jokatu beharko
du. Puntu gehien eskuratzen di-
tuen taldea pasako da finalaurre-
koetara. Ostiralean iragarriko
dute bigarren faseko egutegia.



Dantza-borroka senegaldarra,
Berastegiko Gazte Festetan 
Gazte Festetako ekitaldi nagusiak ostiralean eta larunbatean izango dira;
Berrobiko antzerki taldeak ‘Aingerutxoak’ lana eskainiko du larunbatean

Rebeka Calvo Berastegi

Pasa den asteburuan hasi zituz-
ten Gazte Festak Berastegin, bai-
na ekitaldi nagusiak datorrene-
an izango dira. Berotzen joateko
Frontenis Txapelketako finalak
egin zituzten pasa den astebu-
ruan eta sagardotegira irteera
ere egin zuten. Sagardotegira 35
lagun joan zirela esan du jaiak
antolatzeko ardura duen Urepe-
le Biltokiko Jon Iparragirre le-
hendakariak. Frontenis Txapel-
ketan nesketan Mireia Barriolak
eta Eneritz Lasartek irabazi zu-
ten, bitarikoen artean Aiora La-
sarte eta Iban Garaiburuk, muti-
letan banaka Xabi Zubiriak eta
binaka Iker Saizarrek eta Julen
Garaiburuk. 

OHIKOA ETA GEHIAGO
Ostiral eta larunbat honetan
izango dira ekitaldi gehienak,
dena den. Urteroko moduan fut-
bola, musa, musika eta dantza
izango dira protagonistak eta bi
izango dira ekitaldi bereziak Ipa-
rragirrek esan duenez. Batetik,
Berrobiko antzerki taldea gonbi-
datu dute eta Aingerutxoak lana
eskainiko dute. Urtero izaten
dute antzezlanen bat, iaz hiru
berastegiar izan ziren taula gai-
nean bakarrizketak eskaintzen
eta aurten Berrobikoei deitzea
adostu zuten. 
Berrobiko antzerki taldearen

estraineko antzezlana da hain
zuzen, Berastegin ikusi ahal
izango dena eta orain gutxi An-

Mikel Sarmiento berastegiarrak eskaini zuen iaz, bakarrizketa, Xabi Barriola eta Mireia Garaibururekin batera J. MIRANDA

Onintza Enbeita
gonbidatu dute
hitzaldia eskaintzeko
BERROBI // Onintza Enbeita ber-
tsolari, politikari eta kazetariak
hitzaldia eskainiko du bihar, Be-
rrobiko Begi-Urdin Gaztegune-
an 19:00etatik aurrera. Politiko-
tik pertsonalerada bizkaitarrak
eskainiko duen hitzaldiaren
izenburua.

Festa batzordearen
bilera egingo 
dute gaur
IBARRA // Festa batzordearen bi-
lera egingo dute gaur, Ibarran,
19:30etik aurrera. Udaleko batzar
aretoan elkartuko dira. Txupina-
zoaz, kuadrillen eguneko bazka-
riaz eta jaiei amaiera emateko
egiten duten pipar erreketaz hitz
egingo dute. Jaien egunak izen-
datzeaz ere ariko dira, printzi-
pioz, abuztuaren 23tik 27ra ospa-
tuko dituztelarik festak. Esku
programaz eta azaleko diseinuaz
ere hitz egingo dute.

Indarkeria sexista
nerabezaroan
hizketagai 
BERASTEGI // Arremanitz koope-
ratibako Axier Bagliettok Indar-
keria sexistaren prebentzioane-
rabezaroan izeneko hitzaldia 
eskainiko du bihar, 18:00etatik
20:00etara, udaletxean. 
Nerabezaroan dauden 
seme-alabak dituzten gurasoei
zuzendutako tailerra eskainiko
du Bagliettok. Soziologian lizen-
tziatua da eta sexologian aditua.
Abendurako iragarri zuten hi-
tzaldia, baina atzeratu egin be-
har izan zuten. Gizartea eralda-
tzeko oinarriak etxean eraiki-
tzen direla dio adituak eta
prebentzioa landu behar dela
uste du. 

BERASTEGIKO GAZTE FESTAK
Martxoak 17

18:00. Futbol partida herriko neska-
mutilen artean. Bitartean, martxoa-
ren 19ko galdeketarako aurretiazko
bozka emateko aukera egongo da.
Ondoren, triki-poteoa egingo dute.
21:00.Herri afaria.
00:30.Erokomeri erromeri taldea-
ren emanaldia, goizaldera arte.

Martxoak 18

15:00.Mus Txapelketako 
finalak.
17:30.AingerutxoakBerrobiko an-
tzerki taldearen antzezlana. Ondo-
ren, sagardo dastatzea eta LAMB
dantza-borroka erakustaldia Tolo-
sako senegaldarren eskutik. 
00:30.Bihozkada taldearen kon-

tzertua eta eta Fan&Go erromeri
taldea goizaldera arte.

Martxoak 19

09:00-20.00.Gure Esku 
Dagoren galdeketa eguna. Botoa
emateko aukera egongo da 
aparkaleku berritik Kale Nagusirako
pasabidean. 

tzezmotz lehiaketan eskaini du
taldeko Arantzazu Rodasek. Be-
rrobitarra finalera pasa zen, bai-
na ez du saririk eskuratu. Ainge-
rutxoak euskarazko lan onena-
ren eta zuzendaritza onenaren
saria eskuratzeko aukera ere
izan zuen, baina horiek ere ez di-
tuzte etxeratu. Antzezlana la-
runbatean ikusi ahal izango da,

17:30ean. Eta antzezlana eta gero
ikusi ahal izango da beste berri-
kuntza, LAMB dantza-borroka
erakustaldia. Biltokiko lehenda-
kariak esan duenez, Tolosan bizi
den senegaldar talde batek es-
kainiko du, «ez dakigu oso ondo
zer izango den, iaz capoeira ikus-
teko aukera izan genuen, eta hau
ere ildo berekoa izango dela pen-

tsatzen dugu, ea zer eskaintzen
diguten». 
Gazte Festetako urteroko hi-

tzordua da ere herri afariarena,
ostiralez egiten dute beti, eta hor
herrian bizi diren eta kanpora jo-
andako 16 urtetik gorako gazteak
biltzen direla esan du Iparragi-
rrek. Aurten 125 txartel saldu di-
tuzte jada. 



I. Terradillos/A. Imaz Tolosa

Saharako Errepublika Arabiar
Demokratikoa eratu zeneko ur-
teurrenaren harira, urtero Saha-
rako Maratoia antolatzen da.
Aurten, otsailaren 28an izan zen,
eta bertan, euskal ordezkaritza-
ren tartean, Tolosaldeko sei la-
gun izan ziren; horietako bat
Agustin Agote tolosarra. Beste-
ak: Gregorio Eizagirre (Leaburu-
Txarama); Jexux Pagola (Tolo-
sa), David Etxabe (Tolosa), Joxe-
an Larrarte (Irura) eta Migel
Campos (Ibarra).
Zer moduzko esperientzia
izan da?
Ona. Urtero bezala, esperientzia
polita izan da. Saharar herriare-
kin izandako harremana, bertan
ditugun proiektuak… oso ondo
joan da. Kirol arlotik begiratuta
ere, maratoia bikain atera da. Po-
zik. 
Aurtengoa zure seigarren par-
te hartzea izan da, eta ez zara
bakarrik joan?
Taldetxo bat ibiltzen gara aste-
buruetan korrika. Saharako Ma-
ratoiaz asko hitz egin diet, eta
aurten, inauteriak tartean zirela,
datak egokitu eta denok bertara
joan gara. 
Beraien begiek zer ikusi dute
han?
Oso pozik etorri dira, baina in-
paktu handiarekin. Bertako ego-
era, errealitatea eta zergatia eza-
gutu dute. Pilak kargatuta etorri
dira. Maratoiaren helmuga han
pasa genuen, baina hemen beste
mota bateko maratoia egitea to-
katzen zaigu orain: hango be-
rriak eta beharrak zabaltzea. 
Lasterketarekin amaitzeko,
Saharan maratoi bat nolakoa
da?
Hemengoarekin alderatzen bal-
din badugu oso desberdina da.
09:30ak inguruan ematen zaio
irteera maratoiari, nahiko beran-
du. Gero 30 gradutik gorako egu-
raldia tokatzen zaizu. Esperien-
tzia bezala oso polita da, basa-
mortu erdi-erdian korritzen
baituzu. Eskuin-ezker eta aurre-
ra-atzera begiratu eta dena laua
ikusten duzu; paraje ikusgarria
da benetan.
Hondar gainean korri egitean
zailtasuna areagotu egingo
da, ezta?
Maratoiaren lehen erdian harria
eta harea besterik ez dago. Beste
6-8 kilometrotan dunak eta hon-
darra. Pixka bat erosoago joateko
aukera azken kilometroetan iza-
ten duzu, baina ordurako, nekea
pilatuz joan da, eta 30 graduek
hor jarraitzen dute. 
Tolosaldetik, Euskal Herritik
eta mundu guztitik joaten da
jendea?

Aurten, lasterketa guztietan 500
parte hartzaile izan gara. 30 he-
rrialde desberdinetako jendea
joan gara. 
Gregorio Eizagirre leaburua-
rra ere bertan izan da korrika;
aurtengoa 10. aldia zuen.
10 kilometroko lasterketak egi-
ten ditu Gregoriok. Han izan da,
bai, eta berak ere ederki gozatu
du.
Oraindik han jarraitzen duela
esango nuke.
Tolosaldea Sahararekin Elkarte-
ak Mijic lurralde liberatuan an-
bulatorio berri bat eraiki nahian
dabil. Horrez gain, egin berria
den eskolari bi gela gehiago
erantsi zaizkio. Aste hau lan ho-
riek ikusteko hartu zuen Grego-

riok. Bestalde, berak hemen izan
zuen haur bat ezkondu egiten
da, eta bere emaztea eta alabare-
kin ezkontzara gonbidatua izan
da. Horregatik ere han geratu da,
ospakizunetarako.
Izan ere, bigarren familia bat
duzue zuek han.
Nire hango etxeko ama niretzat
beste ama da; hango seme-ala-
bak nire anai-arrebak diren be-
zala. Oso erlazio sakona sortzen
da; oso berezia. 
Bertara joan zarenean, beti fa-
milia berera joaten zara, ezta?
Bai. Alde batetik, oso ondo har-
tzen nautelako, eta bestetik, be-
raiek ez luketelako ondo ikusiko
beste etxe batera joatea. Kezkatu
egingo lirateke, niri egiten dida-

ten harrera ona ez ote den gal-
dezka. Jasotzen dudan tratua
oso berezia da; goxoa, familia gi-
rokoa.
Urteurrenaren harira izaten
da maratoia, baita aldarrika-
pena eta elkartasuna ere. 
Otsailaren 27a da beraien Aberri
Eguna. Egun oso berezia da be-
raientzat. Desfileak eta beste
hainbat ekimen egiten dituzte.
Maratoia bertan dela aprobetxa-
tuz, hitzaldi desberdinak ere an-
tolatzen dituzte, hango errealita-
tea erakusteko. Ospitaleak, esko-
lak, bestelako zentroak,
ezintasuna duten jendearentzat
programak eta abar erakusten
dituzte. Aste horretan hara joa-
ten garenoi bertako egoera azal-
tzen digute, bertako beharrak eta
lorpenak zeintzuk diren eraku-
tsiz; gero bueltan etortzen gare-
nean, hori kontuan hartuta, ahal
dugun neurrian laguntzeko. 
200.000 lagun bizi dira euren
lurraldetik kanpo Algeriako
basamortu batean kokatuta.
41 urte daramatzate horrela. 

Urtetik urtera gabeziak gero eta
handiagoak dira. Iaztik hona al-
dea nabaritu dugu; medikazio
aldetik adibidez biltegiak hutsik
daude. Janaria ere gero eta eska-
sagoa da. Askotan jan gabe ohe-
ratu behar izaten dute. Egoera,
beraz, gero eta kaxkarragoa da.
Denboran luzatzen ari da gaine-
ra. Gure etxeko alaba zaharrena,
adibidez, exodoan jaio zen,
zuhaitz baten azpian. Populazio
zibilari marokoar, alemaniar edo
frantziar hegazkinak napal-a eta
produktu kimiko desberdinak
botatzen ari zitzaizkion bitarte-
an. Sarraskia sekulakoa izan zen.
Sahara basamortuko eremu go-
gorrenean daude orain, Hama-
dan, harrizko basamortuan.
Anekdota bezala, gure amaren
amak, bere sinismenean lur ere-
mu hori infernua bezala ezagu-
tzen zuen. Orain infernu hori eu-
ren bizirauteko lekua bilakatu
da. 
Nola dago giroa itxaropena-
ren aldetik?
Adineko jendearen eta gazte jen-
dearen artean aldea nabari da.
Gerra ezagutu duenak eta zein
eragin duen dakienak, gerrare-
kin pixka bat atzera egiten dute.
Politikoki irtenbide bat lortzen
saiatzen dira. Baina kontuan
izan behar da belaunaldi desber-
dinek kanpalekua bakarrik eza-
gutu dutela. Egun guztian ez
dute zer eginik. Berdin da astele-
hena edo ostirala izan. Egun guz-
tiak berdinak dira. Ez daukate la-
nik. Ez daukate etorkizunik han.
Hauek prest daude beraien he-
rrialdea berreskuratzera joateko.
Sentimendu kontrajarriak dau-
de, beraz. Batzuk ez dute nahi sa-
rraski berri bat; eta gazteak, prest
daude bere bizia ematera joate-
ko, bere lurraldea berreskura-
tzen saiatzeko.
Atzerrira begiratzen dutene-
an, zer ikusten dute?
Esperantza mantentzen dute
oraindik, atzerriko herrialdeeta-
tik laguntza iritsiko zaielakoan.
Amerikako Estatu Batuetan gau-
zak aldatzen ari zirela ematen
zuen azken aldian, baina orain
Trump-ekin ez dakigu zer gerta-
tuko den. Gauzak aldatzen ja-
rraituko duten edo berriro ere
atzeraka joango ote diren. Inda-
rra egin beharra dago, Frantziak
ez dezan behin eta berriz betoa
erabili aurkezten diren proiektu
guztien aurka. Espainia ere sala-
tu behar da, erabateko erantzu-
lea baita. Deskolonizazio proze-
sua ez da eraman. Oraindik le-
galki Espainiako lurraldea da.
Deskolonizazio prozesua abiara-
zi egin behar zaio Espainiari, eta
subiranotasuna bertako biztan-
leei eman behar zaio.  

«Orain beste maratoi
bat egitea dagokigu»
AGUSTIN AGOTE
TOLOSALDEA SAHARAREKIN-EKO KIDEA
Saharako Maratoia seigarren aldiz korritu du
tolosarrak; Afrikako herriarekin lotura
sakonagoa dauka, ordea, Agustin Agotek. 

Agustin Agote, eskuinetik hirugarrena, Saharako Maratoian. ATARIA

Deialdiak

Alegia.Maiatzaren 3a bitarte, aste-
azkenetan, 18:00-20:00 artean,
Gaztelekuan. Imdarkeriari aurre
egiteko tailerra.
Altzo.Uemak antolatuta arnasgu-
neen tailerra burutuko da. Bertan
udalerri euskaldunetako hizkuntz
joerari buruzko hausnarketa egingo
da, eta baita Altzokoa ere.
19:00etan, udaletxean. 
Amasa-Villabona.¿Dónde vas, Al-
fonso XII?pelikula Santio zine klu-
bean. 17:00etan, Gurean.
Amezketa.Korrika Batzordearen
bilera. Herritarrei bertaratzeko deia
egiten zaie. 19:00etan, kultur etxeko
areto nagusian.
Berrobi.BIhotz biriken bizkortzea.
Asier Zamakola, larrialdi zerbitzue-
tako erizainak emango du saioa. 12
urtetik gorakoei zuzendua.
18:00etan, Etxolan.
Ibarra.Festa Batzordearen bilera.
19:30ean, udaletxean. 
Tolosa.Ripley trebea izango da Gal-
tzaundi Irakurle Taldearen martxoko
irakurgaia, Patricia Higsmith idazlea-
rena. Dinamizatzailea: Yurre Ugarte.
19:00etan, kultur etxean. 
Tolosa.Mendi Tour zine jaialdia. In-
cognita Patagoniaeta The Great
Aloneeskainiko dituzte. 19:30ean,
Leidorren.
Zizurkil.Zertan da Iruña-Veleia?
Juan Martin Elexpururen eskutik.
19:30ean. 

FARMAZIAK

Gaur

TOLOSA.Egunekoa.
Bengoetxea Aiestaran, E. Kale Na-
gusia, 7. Telefonoa: 943 670648.
Gauekoa.Morant Barber, R. Zabala-
rreta lorategiak, 1. Telefonoa: 943
673849.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

Lanbidea ezagutzeko aukera
Egunkarian jasotzen denaren, irratian entzuten denaren edota webgunean jasotzen den
horren atzeko lana ezagutu dute Herrikide ikastetxeko DBH 4. mailako ikasleek. 

Erredakzioa Tolosa

H errikide ikastetxearen
txanda izan zen ira-
gan ostiralean. ATA-
RIA-ko lan egitekoa
gertatutik ezagutu eta

adi-adi jarraitu zituzten erredak-
zioan emandako azalpenak.
DBH 4. mailako 15 ikasle bertara-
tu ziren eta lanbidea aukeratzea
gertu duten horretan, batek bai-
no gehiagok kazetaritza edota
komunikazioaren hautua bu-
ruan zuela aitortu zuen.
Erredakzio barruko antolake-

tak harritu zituen ikasleak. Al-
biste baten atzean dagoen lane-
an erreparatzeko tartea hartu zu-
ten lan egiteko moduaz entzunda.
Baina azalpenak entzuteko

baino askoz gehiagorako balio
izan zuen Herrikideko ikasleen
bisitak. Pasahitza magazinean,
zuzenean parte hartu eta euren
kolaborazioa 107.6 fm-ean en-
tzun ahal izan zen.

‘ERAKUTSIZ IKASI’
Hala ere, ez da irratiaren ohiar-
tzuna sentituko duten une baka-
rra. Erakutsiz ikasi programaren
barruan, euren saioa grabatzeko
aukera ere izan zuten eta. Mikrofono aurrean lotsarik gabe eta naturaltasunez aritu ziren ikasleak. N. ROLDAN DE ARANGUIZ

EGURALDIA

GAUR

BIHAR

22º / 8º

